Надежда ШКЛЯЕВА
Пьесаысен спектаклёзь...
Куарусён пумын Йӧскалык библиотекаысь «Удмурт шаер» клубын егит артистьёсын пумиськон ортчиз. Щепкин нимо вылӥ театральной училищеез йылпумъям артистьёс шаерысьтымы тужгес «мӧйы» театрлэн соосты пумитамез, асьсэлэн Ижкарысь сцена вылын нырысьсэ шудэмзы — А. Григорьевлэн «Эмезь кисьмаку» спектакляз быгатэмзэс возьматэмзы — сярысь веразы.

Тодмо удмурт драматурглэн тазэ сезонэз усьтӥсь комедиез Йӧскалык театрлэн сцена вылаз кемалась ӧз возьматъяськы ни вал. (Премьераез ортчиз 1994-тӥ арын.) Малы нош ик со вылэ берытскизы — быдэс зал тыр люкаськемъёслы вераз авторез А. Л. Григорьев. Та пьеса но гурт улонлы сӥзем комедиослэн авторзылэн быдэс драматургиез сярысь малпанъёссэ вераз филология наукаосъя доктор, профессор Т. И. Зайцева.

Йӧскалык театрысь литературая отделэн кивалтӥсь Н. И. Пан​филова театрлэн выль сезонэз, азьпаллы чаклам ужъёсыз сярысь мадиз.

Пумиськонэ лыктэмъёс егит артистьёслы трос юаньёс сётъязы, асьсэлэсь малпанъёссэс, мылкыд каронъёссэс веразы.

— Тӥледыз, егит эшъёсы, мон кемалась тодӥсько, дышетскыны пырыкуды, мон приёмной комиссиын вал. Табере тодэме потэ, тодмато-а тӥледыз театрлэн историеныз, шаерамы но быдэс кунамы тодмо луэм сӥё-дано актёръёсын? — кыл курыса юанэн вазиськиз театрысь литературая отделлэн кивалтӥсез луыса ужам А. Я. Евсеева. — Тӥ соослэсь ужзэс азьланьтыны, соослэн ужзы вылын дышетскыны кулэ. Мон тӥледлы вань умойзэ сӥзисько но верасько: тӥ — театре лыктэм тямысэтӥ поколение. Котькуд поколенилэн аслаз улонэз вал, котькудзэ адямиос туж шумпотыса пумиталлязы. Но тӥ нырысетӥосыз, кинъёс Йӧскалык театрлэн сцена вылаз лыктӥзы. Азьлоосызлэн асьсэлэн театрзы ӧй вал. Соин ик шуисько: вормонъёс басьтон понна, нокыӵе шуг-секытъёс шоры учкытэк, азьлань мыноно.

Пумиськонэ лыктэмъёс артистъёслэн улоназы режиссёръёслэсь бадӟым инты басьтэмзэс но пусйытэк ӧз кельтэ.

Дышетсконзэс быдтыса, Ижкаре бертэм егитъёс аспӧртэм шуг-секытъёсын, кызьы шуизы асьсэос, «ломкаен» пумиськемзы сярысь но веразы. Москваын соослэн котькуд чассы, минутсы радъямын вылэм, городэтӥ поръяны, музейёсы, театръёсы вуылыны быгатылӥллям арня нуналъёсы гинэ. Нош Ижкарын ваньмон дырзы тачак луэм.

Пумиськонэ лыктэмъёслэн олома сярысь но тодэмзы потӥз. Вольыт, чебер вераськыны бы​гатэмзэс эскерон понна, кылбур но лыдӟытӥзы, эсьмаса. Валамон ини, кылзӥсьёссылэсь та куронзэс быдэстыны егитъёс оскизы Алек​сей Котковлы. Со ачиз кылбура бере, кинлэсь ке чуръёссэ тодаз ваён понна, йырвизьзэ бугыръяса ӧз курадӟы.

Йӧскалык театрысь егит арти​стьёсын матысьгес тодматскемзы бере, «Удмурт шаер» клублэн та занятияз ветлэмъёс, малпасько. тросэз егитъёслэн сцена вылын возьматоно спектакльёссылэн оскымон учкисьёссы луозы.

